
Efni: Umsögn um frumvarp til laga um breytingu á lögum um Orkustofnun og raforkulögum 
(Raforkueftirlitið) - þskj. 29 - 29. mál

Landsnet vísar til erindis nefnda- og greiningarsviðs Alþingis, dags. 26. janúar sl., þar sem atvinnuveganefnd 
Alþingis sendir til umsagnar frumvarp til laga um Orkustofnun og raforkulög (Raforkueftirlitið), 29. mál.

Eins og fram kemur í greinargerð frumvarpsins skilaði Landsnet umsögn um frumvarpið á fyrra löggjafarþingi. 
Í umsögninni var lögð áhersla á að ákvæði 24. gr. raforkulaga endurspegli betur 36. og 37. gr. tilskipunar 
2009/72/EB, enda beri að hafa í huga að eftirlit samkvæmt ákvæðum tilskipunarinnar snúi að mörgum þáttum, 
bæði fjárhagslegum og tæknilegum, sem og heildarvirkni raforkumarkaðar. Í viðbrögðum ráðuneytisins er 
tekið undir sjónarmið Landsnets en tiltekið að setja þurfi breytingar þær sem Landsnet leggur til í víðara 
samhengi um verkefni Raforkueftirlitsins með gjaldskrám flutnings- og dreifikerfa. Þá er tekið fram að áformað 
sé að leggja fram sérstakt frumvarp hvað það varðar og að ráðuneytið muni taka mið af ábendingu Landsnets 
í þeirri vinnu. Landsnet leggur áherslu á að vinnu við slíkt frumvarp verði hraðað svo sem nokkur kostur er og 
að í þeirri vinnu verði einnig horft til þess að uppfæra ákvæði laga um verkefni og úrræði Raforkueftirlitsins, 
með skilvirkni að leiðarljósi.

Markmið frumvarpsins er að innleiða þau ákvæði í tilskipun Evrópuþingsins og ráðsins 2009/72/EB frá 13. júlí 
2009 um sameiginlegar reglur um innri markaðinn fyrir raforku og niðurfellingu á tilskipun 2003/54/EB sem 
varða sjálfstæði raforkueftirlits Orkustofnunar. Ákvæði tilskipunarinnar leggja m.a. á skyldur um að tryggja 
sjálfstæði, gagnsæi og hlutleysi eftirlitsaðila. Landsnet telur að frumvarpið uppfylli í meginatriðum að þessar 
skyldur eru teknar inn í íslenskan rétt en gerir eftirfarandi breytingartillögur við einstakar greinar:

b-liður 4. gr. (Starfshættir Raforkueftirlitsins)

Greinin fjallar um starfshætti Raforkueftirlitsins hvað varðar sjálfstæði og samráð. Undir ákvæði 
tilskipunarinnar um þetta falla ákvæði um sjálfstæði, gagnsæi og jafnræði. Þá er í tilvkipuninni auk samráðs 
við samkeppnisyfirvöld sérstaklega fjallað um samráð við flutningskerfisstjóra í 2. mgr. 37. gr. tilskipunarinnar, 
enda felur regluverk Evrópusambandsins flutningskerfisstjórum ýmsar skyldur og verkefni. Í ljósi ákvæða 
tilskipunarinnar leggur Landsnet til að skoðað verði að orða 1. og 2. mgr. b-liðar 4. gr. frumvarpsins svo 
(breytingartillögur undirstrikaðar):

Til að tryggja sjálfstæði, gagnsæi og jafnræði í störfum sínum við raforkueftirlit skal Raforkueftirlitið 
setja sér starfsreglur. Ráðherra getur, að fenginni umsögn Raforkueftirlitsins, kveðið nánar á um hlutverk og 
verkefni Raforkueftirlitsins í reglugerð.

Raforkueftirlitið skal hafa samráð við Samkeppniseftirlitið um eftirlit með starfsemi og gjaldskrá 
flutningsfyrirtækisins og dreifiveitna eftir því sem við á. Þá skal Rafðrkueftirlitið eftir þv[sem við á hafa samráð 
við flutningsfyrirtækið þegar það sinnir eftirlitsskyldum sínum.

Landsnet hefur ekki frekari athugasemdir við frumvarpið en er reiðubúið að fylgja umsögninni eftir við nefndina 
ef þess er óskað.

Virðingarfyllst,

Guðjón Axel Guðjónsson, lögfræðingur.

Efni: Umsögn Landsvirkjunar um frumvarp til laga um breytingu á lögum um Orkustofnun og 
raforkulögum (Raforkueftirlitið), 29. mál

Landsvirkjun vísar til umsagnarbeiðni frá atvinnuveganefnd Alþingis, dagsett 26. janúar 2024, varðandi 
endurflutt frumvarp til laga um breytingu á lögum um Orkustofnun og raforkulögum (Raforkueftirlitið), 29. mál. 
Landsvirkjun hefur áður komið athugasemdum á framfæri er varðar þetta mál en um er að ræða nauðsynlegar 
breytingar á íslenskri löggjöf með það að markmiði að svara og koma til móts við athugasemdir 
eftirlitsstofnunar EFTA (ESA) um sjálfstæði raforkueftirlits sem gerð er krafa um í tilskipun ESB nr. 
2009/72/EB. Landsvirkjun hefur kynnt sér endurflutt frumvarp og þakkar tækifæri til umsagnar.

Landsvirkjun fagnar áformum stjórnvalda um að tryggja betur sjálfstæði Raforkueftirlitsins í störfum sínum og 
telur þær lagabreytingar sem hér eru til umræðu til bóta. Mikilvægt er að gæta þess að lagagrunnar þeir sem 
raforkumarkaður starfar á úreldist ekki. Sjálfstæði Raforkueftirlits er ekki síst mikilvægt sé litið til fyrirhugaðra 
sameininga stofnana í stærri skipulagsheildir líkt og áformað er með fyrirhugaðri sameiningu stofnana sem 
heyra undir umhverfis-, orku- og loftslagsráðuneytið.

Frá því að frumvarpið var áður lagt fram á 153. þingi hafa verið gerðar á því breytingar í kjölfar athugasemda 
hagsmunaaðila og nefndarálits meirihluta atvinnuveganefndar. Í endurfluttu frumvarpi hafa m.a. verið gerðar 
breytingar á 2. og 3. gr. sem auka sjálfstæði Raforkueftirlitsins gagnvart yfirmanni stofnunarinnar. Landsvirkjun 
telur þær breytingar jákvæðar og tekur undir að betur fari á því að skrifstofustjóri Raforkueftirlits sé skipaður 
af ráðherra og að enn fremur sé ekki gert ráð fyrir að Orkumálastjóri geti falið Raforkueftirlitinu önnur störf.

Í áður framlögðu frumvarpi frá 153. þingi kom skýrt fram í umfjöllun greinargerðar varðandi 3. gr. að gert væri 
ráð fyrir að „orkumálastjóri ráði starfsmenn til starfa hjá Raforkueftirlitinu“. Landsvirkjun benti á að þetta 
fyrirkomulag drægi úr sjálfstæði skrifstofustjóra Raforkueftirlitsins og um leið sjálfstæði Raforkueftirlitsins 
almennt gagnvart orkumálastjóra. Í meðferð atvinnuveganefndar hefur sjálfstæði eftirlitsins verið eflt en 
Landsvirkjun telur þó, hvað þetta tiltekna atriði varðar, að umfjöllun greinargerðar sé óljós. Í greinargerð 
endurflutts frumvarps er tiltekið að „Gert er ráð fyrir því aðyfirmaður Raforkueftirlitsinsfari með daglega stjórn 
og rekstur einingarinnar, hafi eftirlit með störfum starfsmanna innan hennar og samræmi þau". Ekki er að sjá 
beina vísun í það hver fari með mannaráðningar Raforkueftirlitsins og þætti Landsvirkjun til bóta að skýra það 
betur.

Virðingarfyllst,

Kristín Linda Árnadóttir
Aðstoðarforstjóri

Þórólfur Nielsen
Forstöðumaður stefnumótunar 
og sjálfbærni

Katrínartún 2
103 Reykjavík

landsvirkjun.is
+354 515 90 00

Samorka eru samtök orku- og veitufyrirtækja á Íslandi. Innan samtakanna starfa fráveitur, hitaveitur,

ReykjavÍk, 9. febrúar 2024

Nefndasvið Alþingis
b.t. atvinnuveganefndar
Austurstræti 8-10
150 Reykjavík
nefndasvid@althingi.is

Efni: Umsögn Samorku um frumvarp til laga um Orkustofnun og raforkulög (Raforkueftirlitið), 29. 
mál

Samorka fagnar þeim breytingum sem orðið hafa á frumvarpinu frá því að það var birt í samráðsgátt 
og lagt fram á 153. löggjafarþingi (983. mál). Þær breytingar sem orðið hafa á frumvarpinu eru til þess 
fallnar að styðja við áform um sjálfstæði raforkueftirlitsins. Þó eru enn nokkur ákvæði í frumvarpinu 
sem þarf að huga betur að.

2. gr.

Í 2. gr. er fjallað um hlutverk Raforkueftirlitsins. Það er til mikilla bóta að hér standi ekki lengur að 
Raforkueftirlitið sinni „öðrum verkefnum sem Orkumálastjóri felur því". Gerð er ágæt grein fyrir því í 
greinargerð hvers vegna það er talið mikilvægt að hafa svigrúm til að fela Raforkueftirlitinu önnur 
verkefni en að sinna raforkueftirliti samkvæmt raforkulögum, en hér þarf að fara varlega.

Þannig þarf sjálfstæði Raforkueftirlitsins að vera hafið yfir vafa og ekki hægt að fela því verkefni sem 
haft geta áhrif á vinnu þess í lögbundnum verkefnum. Þá er með hliðsjón af fjárreiðum 
Raforkueftirlitsins mjög mikilvægt að ekki sé hægt að fela því önnur verkefni, en raforkueftirlit skv. 
raforkulögum, nema því fylgi fjármagn.

Í þessu samhengi verður að víkja sérstaklega að umfjöllun í athugasemdum við 2. gr. í greinargerð með 
frumvarpinu en þar segir að undir 3. tl. 2. gr. falli t.d. verkefni tengd.... upprunaábyrgðum raforku, sbr. 
lög um upprunaábyrgð raforku sem framleidd er með endurnýjanlegum orkugjöfum o.fl., nr. 30/2008, 
en stjórnsýsluverkefnum þeim tengdum er sinnt af Raforkueftirlitinu." Verði frumvarpið að lögum er 
ljóst að verkefni eins þetta er ekki hluti af störfum Raforkueftirlitsins heldur er hér um að ræða verkefni 
Orkustofnunar. Þannig er í lögum um upprunaábyrgð á raforku hvergi kveðið á um aðkomu 
Raforkueftirlitsins að þeim málum, heldur einungis Orkustofnunar. Þá er í reglugerð um birtingu 
upplýsinga sem eru tengdar upprunaábyrgðum raforku nr. 757/2012 kveðið á um að reglugerðin sé 
sett með stoð í 2. mgr. 5. gr. raforkulaga. 5. gr. raforkulaga er í II. kafla laganna en það er sá hluti 
laganna sem mun heyra áfram undir eftirlit Orkustofnunar en ekki Raforkueftirlitsins.

Eigi Raforkueftirlitið að sinna verkefnum eins og þessu, þarf að vera skýrt að það hafi ekki áhrif á önnur 
störf þess og einnig þarf að liggja fyrir hvernig er greitt fyrir slíka vinnu. Þannig getur gjaldtaka 
samkvæmt 31. gr. raforkulaga eðli máls samkvæmt ekki staðið undir öðrum verkefnum en þeim sem 
kveðið er á um í 1. og að einhverju leyti 2. tl. 2. gr. frumvarpsins.

Þá má benda á að í greinargerð með frumvarpinu segir enn: „Embættismaðurinn mun bera faglega og 
stjórnunarlega ábyrgð á rekstri Raforkueftirlitsins sem og öðrum verkefnum sem orkumálastjóri felur 
honum. “, (sjá 3. kafla í greinarger). Þetta eru væntanlega leifar frá fyrra frumvarpi þar sem gert var ráð 
fyrir að orkumálastjóri skipaði skrifstofustjóra og á þetta því ekki við lengur.

Í 3. mgr. 2. gr. frumvarpsins segir að Raforkueftirlitið skuli vera sjálfstæð eining innan Orkustofnunar 
sem er rekin fjárhagslega aðgreind frá annarri starfsemi stofnunarinnar. Samorka vÍsar til fyrri 
athugasemda um þetta atriði en hér mikilvægt að tryggja að raforkueftirlitsgjöld skv. 31. gr. 
raforkulaga renni óskipt til Raforkueftirlitsins og séu eyrnamerkt með þeim hætti í fjárreiðum ríkisins.

4. gr. a.

Í 4. gr. a. í frumvarpinu segir að Orkustofnun fari með framkvæmd og eftirlit samkvæmt ákvæðum II. 
kafla raforkulaga en Raforkueftirlitið fari með framkvæmd og eftirlit samkvæmt ákvæðum III., IV., V. 
og VI. kafla.

Vísað er til fyrri athugasemda Samorku um eftirlit samkvæmt 7. gr. raforkulaga (sem er í II. kafla) og 
fjallar um starfsemi og skyldur vinnslufyrirtækis. Eftirlit á grundvelli 7. gr. á betur heima undir eftirliti 
Raforkueftirlitsins, eins og nú er. Í gildandi raforkulögum segir í 2. mgr. 24. gr. að Raforkueftirlitinu sé 
falið eftirlit samkvæmt lögunum, að undaskildum verkefnum tengdum virkjanaleyfum, sbr. 4., 5. og 6. 
gr. sem liggur hjá Orkustofnun. Engar skýringar eru á því í frumvarpinu eða greinargerð með því hvers 
vegna verkefni á grundvelli 7. gr. verða flutt til Orkustofnunar frá Raforkueftirlitinu.

4. gr. b

Í 4. gr. b eru tekin upp ákvæði úr núgildandi 24. gr. raforkulaga um samráð við eftirlitsskylda aðila um 
framkvæmd og þróun eftirlitsins. Í því skyni skuli starfa sérstök samráðsnefnd sem skipuð er fulltrúum 
eftirlitsskyldra aðila. Um skipan og störf samráðsnefndar er fjallað í reglugerð 466/2003. Nokkur ár eru 
liðin síðan samráðsnefndin var kölluð saman og er mælst til þess að úr því verði bætt sem allra fyrst, 
tryggð verði aðkoma eftirlitsskyldra aðila að þeim mikilvægu breytingum sem eru í farvatninu með 
þessu frumvarpi og öðrum yfirvofandi breytingum á raforkulögum.

Almennt

Auk þess sem fram kemur hér að framan er vísað til fyrri umsagna Samorku um þetta mál. Lögð er 
áhersla á mikilvægi þess að gæta að sjálfstæði Raforkueftirlitsins, bæði í orði og á borði. Þó sjálfsagt 
sé að einhver samnýting sé á t.d. húsnæði og stoðdeildum eins og mannauð, bókhaldi og afgreiðslu 
með Orkustofnun, þá er mikilvægt að tryggður sé lágmarksaðskilnaður varðandi gögn, aðskilnað rýma 
o.fl. slíkt.

Þá hefði að mati Samorku farið betur á því að lagaákvæði um eftirlit Raforkueftirlitsins væru 
sjálfstæðar greinar en ekki sé slegið saman eftirliti Orkustofnunar og Raforkueftirlitsins, eins og gert 
er í 9. gr. frumvarpsins.

Ráðstöfun og nýting sértekna Raforkueftirlitsins er að sjálfsögðu lykilþáttur í því að tryggja sjálfstæði 
eftirlitsins eins og bent er á hér að framan og mikilvægt að því verði vel fylgt eftir.

Samorka eru samtök orku- og veitufyrirtækja á Íslandi. Innan samtakanna starfa fráveitur, hitaveitur,

vatnsveitur, raforkuframleiðendur, raforkusalar og flutnings- og dreifingaraðilar raforku.SAMORKA
Samorka þakkar fyrir tækifærið til að veita umsögn um málið lýsir yfir vilja til að koma að frekari 
undirbúningi þessa mikilvæga máls, þar á meðal að mæta á fund atvinnuveganefndar og reifa betur 
þau sjónarmið sem hér eru sett fram.

Virðingarfyllst, f.h. Samorku

l (. L( -

Katrín Helga HallgrÍmsdóttir, lögfræðingur

Umhverfis-, orku og 
loftslagsráðuneytið

Efni: Umsagnir til atvinnuveganefndar - 29. mál Orkustofnun og raforkulög

Ráðuneytið vísar til 29. máls á 154. löggjafarþingi, Orkustofnun og raforkulög. Frumvarpið er 
endurflutt með fáeinum breytingum sem eru til samræmis við breytingar sem urðu á frumvarpinu 
í meðförum atvinnuveganefndar á 153. löggjafarþingi. Í samráðskafla greinargerðar frumvarpsins 
er gerð nánari grein fyrir þeim breytingum.

Í samráðsferli atvinnuveganefndar bárust umsagnir frá Landsneti hf. og Landsvirkjun. 
Atvinnuveganefnd hefur óskað viðbragða ráðuneytisins við þeim.

Umsögn Landsnets hf.
Í umsögn sinni gerir Landsnet tillögu um tvær breytingar á b- lið 4. gr.

Vísun til gagnsæis og jafnræðis í b- lið 4. gr.
Í 4. mgr. 35. gr. raforkutilskipunar 2009/72/EB segir í 1. málsl. að aðildarríkin skuli ábyrgjast 
sjálfstæði eftirlitsyfirvaldsins og skuli tryggja að það beiti valdi sínu af óhlutdrægni og á 
gagnsæjan hátt. Mundi ráðuneytið því ekki gera athugasemdir við breytingu til samræmis við 
þessa tillögu Landsnets. Í því samhengi bendir ráðuneytið á að í 2. gr. frumvarpsins er jafnframt 
að finna vísun til starfsreglna Raforkueftirlitsins og færi vel á því að hafa samræmi á milli 
ákvæða.

Samráð viðflutningsfyrirtækið
Landsnet hf. leggur til að í 4. mgr. verði vísað til þess að eftirlitinu beri að hafa samráð við 
flutningsfyrirtækið þegar það sinnir eftirlitsskyldum sínum. Ráðuneytið bendir á að í 
frumvarpsákvæðinu er þegar mælt fyrir um skyldu Raforkueftirlitsins til að hafa samráð við 
eftirlitsskylda aðila um framkvæmd og þróun eftirlitsins. Telur ráðuneytið því ekki þörf á þeirri 
viðbót sem hér er lögð til.

Umsögn Landsvirkjunar.
Í umsögn Landsvirkjunar segir að óljóst sé hver fari með mannaráðningar hjá Raforkueftirlitinu. Í 
áður framlögðu frumvarpi á 153. þingi hafi komið skýrt fram í umfjöllun greinargerðar að gert 
væri ráð fyrir að „orkumálastjóri ráði starfsmenn til starfa hjá Raforkueftirlitinu“. Í endurfluttu 
frumvarpi hafi sjálfstæði Raforkueftirlitsins verið eflt en hvað þetta tiltekna atriði varði sé 



greinargerð frumvarpsins þó óljós.

Ráðuneytið áréttar að áfram er gert ráð fyrir því að Raforkueftirlitið sé eining innan 
Orkustofnunar. Í 5. gr. laga um Orkustofnun kemur fram að orkumálastjóri ráði annað starfslið 
stofnunarinnar. Gera verður ráð fyrir að sú regla gildi nema sérstaklega sé annað tekið fram í 
lögum.


